
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХӨГЖИМЧ КЕРИБ

	 

	Эрт үед Тбилиси хотод нэг баян турк хүн суудаг байжээ. Түүнд Аллах тэнгэр, арвин алтан хишиг хайрласан боловч, түүний төрсөн ганц охин Магуль-Мегери л энэ алтнаас илүү эрхэм байв. Огторгуйн одод сайхан гэвч, оддын ар дахь дагинас онц илүү гэлцдэгийн адил, Магуль-Мегерийг Тбилисийн охидын дотроос хамгийн гуа сайхан хүүхэн гэлцэнэ. Бас Тбилиси хотод ядуу эр Кериб аж төрнө. Түүнийг айлын найр хуримаар явахдаа, Туркстаны эртний баатруудыг алдаршуулан, сааз (утгуурт хөгжим)-аар жаргалтан баячуудыг баясуулан зугаацуулдаг сайхан сэтгэлтэн гэж зөн билэгчээс магтдаг байжээ. Гэтэл хөгжимчин Кериб, айлын нэгэн хурим нь дээр Магуль-Мегеритэй нүүр учирснаас тэд хоёр биедээ дурлалцав. Тэгээд ядуу Кериб, хүүхнийг гэргийгээ болгоно гэдэгт огт найдахгүй байснаас өвлийн бүрхэг өдөр мэт үргэлж гуних болов.

	Нэг удаа хөгжимч Кериб, цэцэрлэгийн дун дахь усан үзмийн модны дор хажуулж байгаад санамсаргүй унтчихжээ. Энэ үеэр Магуль-Мегери, найз охидтойгоо хамт, түүний хажуугаар өнгөрөн явж байтал нэг охин хөгжимчний унтаж байгааг үзмэгц бусдаасаа хоцрон түүнд дөхөж очив. «Үзмийн модны дор чи үхширтэл юунд унтаа вэ! Сэтгэлээ хайртдаа өгөгч минь босоорой! Гуа үзэсгэлэнт хонгор чинь хажууханд чинь явна» гэж өнөө охин дуулжээ. Хөгжимчин Керибийн сэрэхэд, тэр охин дэгдээхэй шиг алга болчхов. Охины дуулахыг Магуль-Мегери сонсоод уурлаж түүнийг загнахад: «Би энэ дууг ямар хүнд зориулсныг чи мэдвэл талархана биз! Би үүнийг Керибт чинь дуулсан юм» гэж охины хариулсанд, Магуль-Мегери! «За явъя! Түүнд чинь очъё» гэж өгүүлмэгц, хүүхнүүд бүгдээрээ явцгаав. Магуль-Мегери хөгжимч Керибийн уйтгартай царайг хараад элдвийг асууж тайтгаруулав. «Би уйтгарлахгүй байж чадахгүй Би чамд дуртай боловч, чи надтай нийлэх боломжгүй байна» гэж хөгжимч Кериб өгүүлэв. «Эцгээс минь намайг гуйгаарай л даа. Миний эцэг бидний хуримыг хөрөнгө мөнгөөрөө хийлгээд, бид хоёрт хангалттай хүрэлцэх бэлгийг надад өгнө» гэж Магуль-Мегерийг өгүүлэхэд: «Аяк-Ага гуай, охиндоо юугаа ч хайрлахгүй байх нь сайн л юм. Хоосон юу ч үгүй хүн гэж хожим чи намайг зэмлэхийг хэн мэдэх вэ? Үгүй, Магуль-Мегери минь, би чамд үнэн сэтгэлийн ам тангаргаа өгвөл яана. Миний бие долоон жил хорвоогоор аялан явж, баян чинээлэг болно, эсвэл буйд цөл нутагт ясаа тавья! гэж санах юм. Хэрэв чи үүнийг зөвшөөрвөл, хугацаат үеийн дотор намайг хүлээх болно» гэж хөгжимчин Кериб өгүүлэв. Магуль-Мегери үүнийг зөвшөөрөөд түүнийг болзоот өдрөө эргэж ирэхгүй байвал аль эрт өөртөө сүй, бэлэг тавьсан Куршуд-бектэй гэрлэнэ гэдгийг сануулав. Кериб ээждээ ирж, аян замын ерөөлийг сонсон, охин дүүгээ үнсмэгц шуумаазаа мөрөндөө тохож, гартаа хэсүүлчийн урт таягийг тулаад, Тбилиси хотоос явахаар гарчээ. Гэтэл хойноосоо морьтой хүн давхин ирэхийг харвал Куршуд-бек байхыг танив. «Замд сайн явна уу? Хэсүүлч минь, чиний хаа явсан газарт чинь хань бололцъё» гэж Куршуд-бек түүнд өндөр дуугаар өгүүлжээ. Кериб нөхрийнхөө энэ үгэнд тэгтлээ баярласангүй боловч, яах ч аргаа олсонгүй. Тэд хамт нэлээд удаан явтал, гүүр ч үгүй, ядахдаа гүехэн устай гарамгүй мөрөн дайралдав. «Чи түрүүлээд хөвж гар! Би чиний сүүлээр гаталъя!» гэж Куршуд-бек хэлжээ. Кериб гадуур хувцсаа тайлаад, усанд хөвж эхлэв. Тэгээд голын нөгөө хөвөөнд гараад, эргэж харвал харин Куршуд-бек, түүний тайлж орхисон хувцсыг аваад, Тбилисид буцахаар тал хөндийн дундуур тоос татуулсаар давхин явахыг үзмэгц, хөгжимч булай явдалд учирснаа мэдээд бурхан сахиусыг дурсахад ч хүрэв. Куршуд-бек Тбилисид яаравчлан ирмэгц хөгжимч Керибийн хувцсыг хөгшин ээжид нь авчирч өгөөд:«Танай хүү чинь усанд живчихлээ! Би хувцсыг нь авчирлаа!» гэж Куршуд-бек өгүүлэв. Эхийн тайтгаршгүй уй гашуудал хайрт хүүгийн хувцсанд тусаж халуун нулимсаа түүн дээр унагаан байгаад, журамт бүсгүй Магуль-Мегерийнд түүний хувцсыг нь аваачиж: «Хүү минь усанд живжээ. Куршуд-бек хувцсыг нь авчирчээ. Одоо чи, аргаа бодож үз!» гэж хүүхэнд өгүүлэв. «Куршуд-бекийн ийм санаанд итгээд яах вэ! Болзоот долоон жилийн дотор, би хэнтэй ч гэрлэхгүй шүү!» гэж Магуль-Мегери инээмсэглэн хариулаад хананд өлгөсөн саазаа авмагц, ядуу Керибийн дуртай дууг тайвнаар дуулж эхлэв.

	Энэ хооронд, хувцсаа алдсан, хөл нүцгэн хэсүүлч нэг тосгонд явж очжээ. Сайн сэтгэлт хүмүүс хэсүүлчийг хувцаслаж, хооллосонд тэр чамин сонин дуугаа дуулж өглөө. Иймэрхүү маягаар хот, тосгодыг дамжин явсан хэсүүлчийн алдар нэр газар сайгүй тарав, хөгжим ч Кериб, яван явсаар Халафт1 хүрэлцэн очжээ. Тэр цайны газар орж, сурсан зангаараа сааз гуйн аваад дуулж гарав.

	Энэ үед Халафыг паша (хаан) захиран сууж, бас хаан дуу дуулахыг тун их сонирхдог учир, сайн дуучныг эрүүлсээр л суужээ. Хэчнээн олон дуучийг түүнд ирүүлэвч, хааны сэтгэлд тохирдоггүй тул одоо эзний зарц нар хотоор ядартлаа тэнэж явцгаав. Тэд өнөөх цайны газрын байшингийн хажуугаар гарч явтал хачин сайхан хоолой хангинахыг гэнэт сонсоод тийшээ орцгоов. «Бидэнтэй хамт их хаанд очно уу. Эсвэл чи бидэнд бөндгөр толгойгоороо хариуцна уу?» гэж хааны зарц нар сүр бадруулан хашхирав.

	«Би Тбилиси хотоос яваа энгийн явуулын хүн, танай хаан чинь намайг арай захирахгүй биз. Очоод дуулах эсэх ч миний дур байх шүү!» гэж хөгжимч Керибийн өгүүлэхэд, түүнийг даруй баривчлан хаанд хүргэв. Хаан түүнийг «Дуул!» гэж өгүүлэхэд тэр дуулав.

	Хөгжимч Кериб, энэ дуундаа өөрийн дотно хайрт Магуль-Мегерийг магтан алдаршуулахад энэ дуу эрхэмсэг хааны сэтгэлд таалагдсан тул ядуу хөгжимчин Керибийг дэргэдээ байлгах болжээ. Хөгжимчин Керибт алт мөнгө асгаран цутгах мэт элбэг болж, өмссөн сайхан хувцас нь өнгө өнгөөр гялалзан байх болов. Ингээд хөгжимчин Кериб маш баян чинээлэг хүн болж, баясал жаргалыг эдлэх болсондоо Магуль-Мегерийгээ санахаа бараг больж, болзсон хугацаа дөхсөөр байв.

	Хамгийн эцсийн жил дуусах тун ойртож байсан боловч Кериб явахыг бодсонгүй. Тэгэхэд сайхан хүүхэн Магуль-Мегери цөхөртлөө хүлээсээр л суув.

	Энэ үед Тбилисиэс дөчин тэмээ, наян боолчуудыг дагуулсан нэг худалдаачин жинд явахаар болов. Хүүхэн худалдаачныг дуудан ирүүлээд, түүнд нэг алтан царыг гардуулан өгч: «Чи энэ тавгийг аваад яв! Ямар ч хотонд очсон, үүнийг пүүзэндээ тавиарай. Тэгээд миний тавагт эзэн болохыг хүссэн хүн гараад үүнийг нотолж чадвал түүний жинтэй тэнцэх алтаар тавгийг аваарай гэж дандаа зарлаж байгаарай!» гэж хүүхэн өгүүлжээ. Худалдаачин аян замдаа Магуль-Мегерийн даалгаврыг үргэлж гүйцэтгэсээр явсан боловч алтан тавгийн эзэн гарахгүй л байжээ. Тэр бараг бүх эд таваараа наймаалчхаад үлдсэн жаал бараатайгаа Халафт хүрэлцэн ирэв.

	Худалдаачин тэнд Магуль-Мегерийн даалгаврыг газар болгонд зарлан мэдэгдэж байв. Хөгжимчин Кериб түүнийг сонсмогц жин буудлын хашаанд гүйн очиж, Тбилисийн худалдаачны пүүзэнд тавьсан алтан тавгийг үзэв. «Үүнийг надад явуулсан биз!» гэж хөгжимчин Кериб өгүүлээд тавгийг гартаа тэврэв. «Тийм, чиний юм шүү! Кериб минь, би чамайг танилаа! Чиний Магуль-Мегери чинь чамайг болзоот өдөртөө ирэхгүй бол өөр хүнтэй гэрлэнэ гэдгийг чамд хэлүүлсэн юм. Чи одоо Тбилисид түргэн очвол таарна байх аа!» гэж худалдаачин өгүүлжээ. Хөгжимчин Кериб сандрахдаа толгойгоо барин бодтол, болзоот цаг хүртэл дөнгөж гуравхан өдөр үлдсэнийг мэдэв. Тэгээд Кериб алтан зоосоор дүүргэсэн шуумаазаа аваад, мориндоо мордож, унаагаа хайрлалгүй урагшлан давхижээ. Түүний хурдан хүлэг эцэж, Арзиньян Арзерумын дундахь Арзинган ууланд багтран унажээ. Гэтэл Арзиньянаас Тбилиси хүртэл хоёр сарын газар байгаа боловч болзооноос дөнгөж хоёрхон өдөр үлдсэн тул арга тасрахад хүрэв.

	«Хамгийг чадагч Аллах! Надад туслахгүй бол би ертөнцөд яваад юу хийх билээ!» гэж хөгжимчин Кериб чангаар дуудан хэлээд, өндөр хадан хясаан дээрээс үсрэхээр завджээ. Гэнэт хавцлын ёроолд цагаан морь унасан хүн харагдаад, маш чанга дуугаар «Оглан! (залуу) чи юу хийх гээ вэ?» гэх нь сонстов. «Үхэх санаатай л байна» гэж хөгжимчин хариулжээ. Нөгөө хүн, «Тэгвэл наашаа буугаад ир, би чамайг алъя!» гэв. Керибийг хаднаас арайхийж буусанд: «Миний хойноос яваарай!» гэж цагаан морьтой хүн ширүүнээр хэлжээ. «Чиний морь салхи мэт хурдан нисвэл, хүнд шуумааз үүрсэн би яах билээ дээ» гэж хөгжимчин хариулав. «Зөв, тэгвэл шуумаазаа эмээлд минь тохоод өөрөө дагаад яв» гэсэнд, Кериб, хэдий хар тэнхээ гарган гүйвч, сүүлдэн хоцорчээ. Тэгээд «Яагаад чи хоцроод байна» гэж морины эзэн асуусанд: «Кериб миний тамир барагдаж, хүний санаанаас хурдан морьтой эгнэхгүй байна» гэв. «За тэгвэл чамайг мориндоо сундлуулъя даа. Одоо чухам хаа хүрэхээ яг үнэн хэлээрэй!» гэв. «Одоохондоо Арзерумд л амжиж хүрэх сэн» гэж хөгжимчний хариулсанд морьтон: «Нүдээ ань» гэв. Тэр нүдээ анив. «Одоо нээгээрэй» гэсэнд, хөгжимчин өмнөө Арзерумын сүмүүдийн цамхаг наранд гялалзаж, ханууд нь цайран байгааг харжээ. «Ага2», би Карст очихоо хэлэх гээд эндүүрч буруутлаа» гэж Кериб хэлэв.

	«Би чамд жинхэнэ үнэнээр нь хэлэхийг урьдаас сануулсан шүү! Дахин нүдээ ань! За, одоо нүдээ нээ!» гэж морьтой хүний хариулахад, Кериб Карст ирчихсэнээ ер итгэсэнгүй. «Ага, чиний зарц Кериб гурван удаагийн гэмтэн болжээ. Гэвч хүн, өглөө худал яривал, өдөржингөө худал ярьдаг гэдгийг чи өөрөө мэднэ. Би одоо шууд Тбилисид хүрмээр байна» гэж тэр өвдөг сөхрөн өгүүлжээ. «Ээ, дүүрсэн худалч аа! Яах вэ, чамайг уучлахаас биш, нүдээ ань, одоо нээ!» гэж морьтон ууртайгаар хэлээд, цөөхөн мөчийн аяллыг нэмэн хийж Кериб ч Тбилисийн хаалганд хүрэлцэн ирсэндээ баярлан дуу алджээ. Хөгжимчин Кериб, шуумаазаа эмээлээс авч морьтонд үнэн сэтгэлээс талархан хэлэхдээ:

	— Ага минь, чи асар өршөөлт сайн үйлээ улам өрнүүлээрэй! Гэвч нэг чухал зүйл бол, хэрэв би, Арзиньянаас Тбилисид ганцхан өдөрт амжин ирснээ яривал хэн ч үнэмшихгүй. Иймд надад үнэнээ батлах зүйл өгнө үү гэсэнд тэр инээмсэглэн өгүүлсэн нь: «Миний хөлгийн туурайн гишгэсэн газраас атга шороо аваад өвөрлөөрэй. Хэрэв чиний үнэн үгийг итгэхгүй байвал, долоон жил сохор явагчийг ирүүлж, түүний нүдэнд түрхвэл хараа орно шүү!» гэв. Хөгжимчин цагаан морины туурайн дороос атга шороо аваад, босон хартал морьтон ч бараа туруугүй алга болжээ. Ингээд Кериб түүнийг аврагч бол, их Хадерилиазаас өөр хэн ч биш гэдгийг санан биширчээ. Кериб үдэш орой болсон хойно сая гэрээ олжээ. Тэр чичирхийлсэн гараар үүдээ тогшин: «Ана, ана (ээж) үүдээ онгойлгоорой! Би өлсөж даарсан ядуу гийчин байна. Тэнэмэл хүүгээ санаж намайг оруулахыг гуйя!» гэж өгүүлэв. «Одоо хотод найр хурим хийгч чадалтай баян айлд замын хүн хонож болох байх. Тийшээ оч! Тэнд сэтгэл төвшин хоног өнгөрүүлж болно шүү!» гэж эмгэн хүн сулхан дуугаар хариулав. «Ана, надад энд таних хүн ер үгүй. Тэнүүчлэн одсон хүүгээ санаж намайг оруулахыг давтан гуйя» гэж тэр хариу өгүүлнэ. Гэтэл түүний бүсгүй дүү: «Ээж ээ! Би босож түүнд хаалгаа онгойлгож өгье» гэж эхдээ хэллээ. «Гайгаа чирмэр! Миний нулимсыг долоон жил асгаруулж хараагүй болголоо! Энэ залуу хүнийг чи угтаж, хооллоход юунд дурлаа вэ» гэж эмгэн хариулна. Гэвч охин, түүний зэмлэхийг тоолгүй босож, хаалгаа нээн Керибийг оруулав.

	Тэр ормогц ердийн заншлаар амар мэндийг нь эрж суугаад битүүдээ сэтгэл нь догдлон харж байв. Хөгжимчин Кериб тоосонд даруулсан яруу эгшигт сааз утгуурт (хөгжим) нь хананд дүүжлээстэй байгааг хармагц ээжээсээ: «Танай хананд чинь юу өлгөөтэй байгаа юм бэ» гэж асуув. «Чи яасан сониуч гийчин бэ? Одоо зүсэм талхаа чамд идүүлээд, маргааш бурхны авралаар чамаас сална!» гэж эмгэн хариулав. «Та бол төрүүлсэн эх, энэ бол миний хайрт дүү гэж би танд түрүүн хэллээ шүү дээ. Тэгээд хананд дүүжилсэн юмаа асууж байгаа юм» гэж Кериб өчив. «Энэ чинь сааз сааз!» гэж эмгэн түүнийг итгэхгүй ууртай өгүүлэв. «Сааз гэдэг юу вэ?» гэсэнд «Саазаар хөгжимдөж, дуулдаг л юм даа!» гэжээ. Хөгжимчин Кериб охин дүүгээрээ сааз авчруулж үзэхийг эмгэнд гуйсанд: «Миний золгүй хүүгийн энэ саазанд амьд хүн гар хүрээгүй, долоон жил хананд дүүжлээстэй байгаа юм. Болохгүй!» гэж эмгэн өгүүлэв. Гэтэл охин дүү нь босоод, хананаас саазыг авч ахдаа өгөв. Хөгжимчин Кериб нүдээ хурмаст тэнгэр өөд хандуулан, залбиран гуйхдаа: «Хүчит Аллах! Хэрэв би хүссэн санаандаа хүрэх бол долоон чавхдаст сааз минь миний сүүлчийн удаа тоглосон өдрийнх шиг хөглөгдөнө» гэв. Тэр саазны зэс утсыг товшсонд хөг нийлсэн учир Кериб дуугаа эхлэв. «Үгээгүй (гуйлгачин) Кериб би, үг яриагаар дульхан боловч, өршөөлт Хадерилиаз өндөр хаднаас буулгаж, үхлээс аврав. Эрчгүй үгтэй тэнүүлч хүүгээ эх минь таниасай!» гэжээ. Гэтэл түүний эх цурхиран уйлж; «Нэр чинь хэн бэ?» гэж асуусанд: «Рашид (Зоригт)» гэдэг гэж хариулав. «Үгний хариуг сонсож болно гэдэг. Рашид чи, үгээрээ миний сэтгэлийг уяруулав. Би урьд шөнө долоон жил уйлж цөхөрснөөс болж, бас толгойтой үсээ бууралтлаа гэж зүүдэлсэн юм. Миний хүү ирсэн байвал чухам ямар хоолойтой болохыг чи надад сонсгох биз» гэнэ. Эмгэн энэ асуултыг уйлж байгаад хоёр дахин асуухад, тэр түүний хүү гэдгээ бас л хэлсэн боловч эмгэн итгэсэнгүй. Хөгжимчин Кериб нэлээд суусны дараа. «Ээж ээ! Энд ойрхон айл хуримлаж байгааг би сонссон билээ. Одоо саазаа бариад, дүүгээ дагуулж очъё! Би хөгжимдөж дуулаад, юу олсноо авчирч та хоёртой хуваалцахыг зөвшөөрнө үү?» гэж гуйв. «Миний хүүг явснаас хойш, түүний сааз гэрээс гараагүй тул өгөхөд бэрхтэй л байна» гэж эмгэн хариулжээ. Гэтэл Кериб, хөгжмийн утаснаас ганцыг ч гэмтээхгүй гэж ам өгөв. «Хэрэв ганц утас тасалбал, байгаа хөрөнгөөрөө хариуцъя!» гэж хөгжимчин давтан өгүүлэв. Эмгэн, түүний шуумаазыг тэмтрэн үзээд зоосоор дүүрсэн болохыг мэдмэгц саазаа өгч явуулав. Харин бүсгүй дүү нь түүнийг хурим найр хийж, наргин шуугьсан баян айлд хүргэн очмогц, өөрөө чухам юу болохыг нь чагнахаар байшингийн үүдэнд хоцров.

	Уул байшинд Магуль-Мегери сууж байгаа тул энэ шөнө Куршуд-бекийн эхнэр болох ёстой байжээ. Одоо Куршуд-бек, төрөл садан айл хөршийнхтэйгөө найрлаж, Магуль-Мегери гоёмсог (чапра) хөшигний ард үеийн нөхдийнхөө хамт суугаад, өрөөсөн гартаа хортой аяга, нөгөө гартаа хурц иртэй чинжаал хутга атган, Куршуд-бектэй дэр нийлэхээс урьтаж, амиа хорлохоор тангараглаж байв. Тэгээд хүүхэн, үл таних хүн ирж, «Селям алейкюм!3 Та нарыг энд найрлахад ядуу хэсүүлчин би хамт суугаад дуулж өгч болох уу?» гэж асуухыг нь хөшигний араас сонсов. «Бололгүй яах вэ! Хурим хийхэд, дуучин бүжигчнийг оролцуулах ёстой. Хөгжимчин минь аливаа дуу дуулбал, би чамайг атга дүүрэн алтаар шагнана шүү!» гэж Куршуд-бек өгүүлэв. 

	Тэгээд Куршуд-бек, «Замын хүн чиний нэр хэн бэ?» гэж асуухад. «Шинди-гёрурсёз» (Мөдхөн мэднэ) гэдэг гэж хөгжимчин хариулав. Куршуд-бек учиргүй инээж: «Яасан хөгийн нэр билээ? Би ийм нэрийг анх удаа л сонсож байна» гэв. «Миний эх, жирэмсэн байгаад амаржихдаа ядарч зовсон тул айлын хүмүүс, бурхан түүнд хүү охин хоёрын чухам алийг заяасныг асуухаар үүдэнд нь ирэхэд «Шинди-гёрурсёз» (Мөдхөн мэднэ) гэж түүнд хариулдаг байсан учир, намайг эхээс төрмөгц ийм нэр өгчээ» гэв. Үүний дараа тэр саазаа барин дуулж эхлэв.

	«Халаф хотод мисир дарс зооглож байтал, бурхан надад далавч хайрлаж, би гурван өдрийн дотор энд нисэж ирлээ» гэжээ. Гэтэл Куршуд-бекийн болхи ухаант ах чинжаал хутга шүүрэн аваад: «Чи худал ярьж байна. Халафаас энд гуравхан өдрийн дотор яаж багтаж ирдэг юм бэ?» гэж бархирав.

	«Чи намайг яалаа гэж алах нь вэ? Дуучид бол хорвоогийн дөрвөн зовхисыг хол гэдэггүй заншилтай юм. Та нар итгэсэн итгээгүй, би юу ч авахгүй» гэж хөгжимчин өгүүлжээ.

	«Яах вэ үргэлжлүүлэг!» гэж хүргэний өгүүлэхэд, Кериб дахин дуулав.

	«Би, өглөөний мөргөлийг Арзиньян уулын хөндийд, үдийн мөргөлийг Арзерум хотод үйлдэж, нар шингэхийн өмнө Карс хотод мөргөл үйлдээд үдшийн мөргөлийг Тбилисид хийлээ. Аллах надад жигүүр хайрласнаар, би наашаа нисэн ирэхдээ олсон дээгүүр харайгч бүжигчин мэт өргөлийн цагаан мориор хад хавцал, уул нурууг түргэн зуур дамжин харайж бас Маулям (бүтээлч) хөгжимчинд жигүүр хайрласанд, тэр Магуль-Мегерийн хуримд нисэн ирлээ» гэж дууллаа.

	Гэтэл Магуль-Мегери, түүний дууг таниад гартаа барьсан аягатай хор, чинжаал хутгыг хоёр тийш шидэхэд: «Чи өнөө шөнө Куршуд-бекийн эхнэр болох гэсэн өөрийн тангарагт хүрэх шив дээ» гэж түүний найзууд өгүүлцгээв. «Та нар мэдэхгүй байна. Би хайрт хүнийхээ дууг таньж байна» гэж Магуль-Мегери хариулаад, хайч авч хөшгийг тас хайчлав. Тэгээд Кериб биеэрээ мөн байхыг танимагц дуу алдан ухасхийж, хүзүүгээр нь тэвэртэл хоёулаа муужран унав. Куршуд-бекийн ах чинжаал барин, өнөө хоёрыг алахаар дайрсан боловч, Куршуд-бек түүнийг хориглож: «Нэртэй хүний зүстэй хүү байлгүй яах вэ. Уураа татаж тайвширч мэд!» гэж ахыгаа гуйв. Магуль-Мегери сэхэж, ичиж улайсан нүүрээ алгаараа таглан хөшигний араар оров.

	«Одоо л чамайг хөгжимчин Кериб яг мөн гэж танилаа. Гэвч чи тийм алс хол газрыг ийм богинохон хугацаанд яаж туулж ирснээ ярина биз?» гэж Куршуд-бек өгүүлэв. «Харин би үнэн ярьсан бол хатан илд минь чулуу тас цавчина. Аргагүй худал байвал, аман хүзүү минь хялгас шиг болно. Гэвч надад хорвоогийн гэгээ үзээгүй долоон жил сохор явсан хүнийг ирүүлбэл, би түүнийг хараатай болгох сон доо» гэж хөгжимчин хариулав.

	Гадаа үүдний пинд зогссон хөгжимчин Керибийн бүсгүй дүү, энэ үгийг сонсмогц эхдээ гүйн очив. «Ээж ээ! Тэр чинь миний ах, таны хүү Кериб мөн юм!» гэж охин чангаар өгүүлээд, эмгэнийг хөтлөн айлын хуримд авчирчээ. Тэгэхэд хөгжимчин өврөөсөө бөөн шороо гаргаж, усанд зуураад, эхийнхээ нүдэнд түрхэж: «Хадерилиазын хүч чадлыг хүн бүхэн мэдэг!» гэж өгүүлэхэд эх нь хараа оров. Тэгээд түүний үгийн үнэнд эргэлзэх зүрхтэй хүн гарсангүйгээр барахгүй, Куршуд-бек хүртэл хөөрхөн хүүхэн Магуль-Мегерийг түүнд найр тавин суллаж өгсөн билээ.

	Үүнд нь хөгжимчин Кериб баярлахдаа: «Куршуд-бек минь сонс! Би чамайг тайтгаруулъя. Миний дүү чиний энэ сүйт эхнэрээс доргүй байх. Би баян болохоор, алт мөнгө түүнд ч бий. Чи дүүтэй минь гэрлэж үз. Тэгээд эрхэм хайрт Магуль-Мегери бид хоёр шиг эрх жаргалыг эдлэн суугаарай» гэжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

